ГААЛИЙН ТАРИФ, ГААЛИЙН ТАТВАРЫН ТУХАЙ ХУУЛЬД 
НЭМЭЛТ ОРУУЛАХ ТУХАЙ  ХУУЛИЙН ТӨСЛИЙН ҮР 
НӨЛӨӨГ ҮНЭЛСЭН СУДАЛГААНЫ ТАЙЛАН
Улаанбаатар хот 2024 он 
ГААЛИЙН ТАРИФ, ГААЛИЙН ТАТВАРЫН ТУХАЙ ХУУЛЬД НЭМЭЛТ 

ОРУУЛАХ ТУХАЙ  ХУУЛИЙН ТӨСЛИЙН ҮР НӨЛӨӨГ ҮНЭЛСЭН 

СУДАЛГААНЫ ТАЙЛАН
НЭГ. ЕРӨНХИЙ ЗҮЙЛ
Гаалийн тариф, гаалийн татварын тухай хуульд нэмэлт оруулах тухай хуулийн төслийн зүйл, заалтад Хууль тогтоомжийн тухай хуулийн 17 дугаар зүйлд заасны дагуу дүн шинжилгээ хийх, үр нөлөөг тооцож, давхардал, хийдэл, зөрчлийг илрүүлэх, хуулийн зүйл, заалтыг ойлгомжтой, хэрэгжих боломжтой байдлаар боловсруулахад зөвлөмж өгөх зорилгоор энэхүү үр нөлөөний судалгааг гүйцэтгэв.
Гаалийн тариф, гаалийн татварын тухай хуульд нэмэлт оруулах тухай хуулийн төслийн /цаашид “хуулийн төсөл” гэх/ үр нөлөөг үнэлэх судалгааг Засгийн газрын 2016 оны Аргачлал батлах тухай 59 дүгээр тогтоолын 3 дугаар хавсралтаар батлагдсан Хууль тогтоомжийн төслийн үр нөлөөг үнэлэх аргачлал /цаашид “Аргачлал” гэх/-ын дагуу дараах үе шаттайгаар үнэлгээ хийсэн болно.Үүнд:

1. Шалгуур үзүүлэлтийг сонгох
2. Хуулийн төслөөс үр нөлөөг тооцох 
3. Урьдчилан сонгосон шалгуур үзүүлэлтэд тохирох шалгах, хэрэгслийн дагуу үр нөлөөг тооцох
4. Үр дүнг үнэлэх, зөвлөмж өгөх
ХОЁР. ХУУЛИЙН ҮР НӨЛӨӨГ ҮНЭЛЭХ ШАЛГУУР ҮЗҮҮЛЭЛТИЙГ  СОНГОСОН БАЙДАЛ, ҮНДЭСЛЭЛ
Хуулийн төслийн зорилго, хамрах хүрээ, зохицуулах асуудалтай уялдуулан Аргачлалын 2.9-д  заасан 6 шалгуур үзүүлэлтээс 5 шалгуур үзүүлэлтийг сонголоо. 

Үүнд:

1. Зорилгод хүрэх байдал;




2. Практикт хэрэгжих боломж;

3. Хүлээн зөвшөөрөгдөх байдал;

4. Ойлгомжтой байдал;





5. Харилцан уялдаа.

Шалгуур үзүүлэлт тус бүрийг сонгосон үндэслэл:
1.“Зорилгод хүрэх байдал” шалгуур үзүүлэлтийн хүрээнд хуулийн төслийн зохицуулалт нь дэвшүүлсэн зорилго буюу тулгамдсан бэрхшээлийг шийдвэрлэх боломжтой эсэхийг тогтооход чиглэдэг. Иймд тухайн  зохицуулалт нь хуулийн төслийн үзэл баримтлалд тусгасан хуулийн төслийг боловсруулах үндэслэл, шаардлагад нийцэж байгаа эсэх, хуулийн төслийн зорилгод хүрэх боломжтой байдлаар томьёологдсон эсэхийг тус тус харгалзаж үзсэн.
2. “Практикт хэрэгжих боломж” шалгуур үзүүлэлтийн хүрээнд хуулийн төслийн зүйл, заалтууд нь хуулийг дагаж мөрдөх, хэрэгжүүлэх этгээдэд тухайн зохицуулалтыг практикт хэрэгжүүлэх боломжтой эсэхийг үнэлэхээр сонгосон.

3.“Хүлээн зөвшөөрөгдөх байдал” шалгуур үзүүлэлтийн хүрээнд хуулийн гэсэн шалгуур үзүүлэлтийн хүрээнд хуулийн төслийн зохицуулалт нь шууд нөлөөллийн хүрээний буюу тухайн салбарын аж ахуйн нэгж, мэргэжлийн холбоо, иргэдэд хүлээн зөвшөөрөгдсөн эсэх, хуулийн төслийг хэрэгжүүлэх байгууллагын үйл ажиллагаанд нийцэх эсэхийг шалгах үүднээс уг шалгуур үзүүлэлтийг сонгосон.
4.“Ойлгомжтой байдал” шалгуур үзүүлэлтийн хүрээнд хуулийн төсөл батлагдсанаар тухайн хуулийн зохицуулалтыг хэрэгжүүлэх, хэрэглэх этгээдэд ойлгомжтой, хууль зүйн логик дараалалтай томьёологдсон байх нь хуулийн хэрэгжилтэд эерэг, сөрөг шууд нөлөөлөл үзүүлдэг. Иймээс хуулийн төслийн зохицуулалт нь Хууль тогтоомжийн тухай хууль, Хууль тогтоомжийн төсөл боловсруулах аргачлалд заасан шаардлагыг хангасан эсэхийг шалган тогтоох зорилгоор энэхүү шалгуур үзүүлэлтийг сонгосон болно. 
5. “Харилцан уялдаа” шалгуур үзүүлэлтийн хүрээнд хуулийн төслийн зохицуулалт нь хүчин төгөлдөр үйлчилж байгаа бусад хууль тогтоомжтой зөрчилгүй байх, хуулиар эрх, үүрэг хүлээсэн субъектүүдийн чиг үүргийн давхардал, зөрчилдөөнгүй байх шаардлагатай. Иймд хуулийн төслийн зохицуулалт нь Монгол Улсын Үндсэн Хууль, холбогдох бусад хуульд нийцсэн эсэхийг Аргачлалд заасан асуултад хариулах замаар үнэлгээг хийхээр тооцож уг шалгуур үзүүлэлтийг сонгож байна. 
ГУРАВ. ХУУЛИЙН ТӨСЛӨӨС ҮР НӨЛӨӨГ ҮНЭЛЭХ

ХЭСГИЙГ ТОГТООСОН БАЙДАЛ

Сонгосон шалгуур үзүүлэлтийн дагуу үр нөлөөг үнэлэхэд хамруулах хэсэг, түүнийг шалгах хэрэгслийг дараах байдлаар тогтоов. 
	д/д
	Шалгуур үзүүлэлт
	Үр нөлөөг үнэлэх хэсэг
	Шалгах хэрэгсэл

	1
	Зорилгод хүрэх байдал 
	Хуулийн төслийн холбогдох зохицуулалт 
	Хуулийн төслийн үзэл баримтлалд дэвшүүлсэн зорилтыг хангах боложмтой эсэхэд дүн шинжилгээ хийх.

	2
	Практикт хэрэгжих боломж

	Хуулийн төслийн нэгдүгээр зүйл
	Холбогдох хуулийн зохицуулалтын уялдаа, хэрэгжилт, судалгааны үр дүн, дүгнэлт, мэргэжлийн холбоо, аж ахуйн нэгжийн санал, дүгнэлтэд тулгуурлан дүн шинжилгээ хийх.

	3.
	Хүлээн зөвшөөрөгдөх байдал
	Хуулийн төслийн нэгдүгээр зүйл
	Мэргэжлийн холбоо, салбарын аж ахуйн нэгжүүдийн санал, дүгнэлтэд тулгурулан дүн шинжилгээ хийх.

	4.
	Ойлгомжтой байдал
	Хуулийн төслийн зохицуулалтыг бүхэлд нь хамруулах 
	Хууль тогтоомжийн тухай хуулийн 24, 28, 29, 30 дугаар зүйл, Хууль тогтоомжийн төсөл боловсруулах аргачлалд заасан шаардлагыг хангасан эсэхийг шалгах.

	5.
	Харилцан уялдаа
	Хуулийн төслийн зохицуулалтыг бүхэлд нь хамруулах
	Хууль тогтоомжийн тухай хуулийн 29 дүгээр зүйлийн 29.1.1, 29.1.5, 29.1.7, 29.1.10, Аргачлалын 4.10-т заасан шаардлагыг хангасан эсэхийг шалгах. 


1. “Зорилгод хүрэх байдал” шалгуур үзүүлэлтийн үнэлгээ:
Хуулийн төслийн үзэл баримтлалд “Алсын хараа 2050” Монгол улсын урт хугацааны хөгжлийн бодлогын баримт бичигт тусгасан хөнгөн үйлдвэрлэлийн түүхий эдийг боловсруулах, бэлтгэн нийлүүлэх, бага, дунд, эцсийн шатны боловсруулалт хийсэн бүтээгдэхүүн үйлдвэрлэх төслүүдийг хэрэгжүүлэх, оёмол, сүлжмэл бэлэн бүтээгдэхүүний экспортын хэмжээ, томоохон үйлдвэрийн захиалгат ажлыг үндэсний жижиг, дунд бизнес эрхлэгчид гүйцэтгэх боломжийг нэмэгдүүлэх зорилгод хүрэх нэг хөшүүрэг нь оёдлын салбарын бизнес эрхлэгчдийн татвар, санхүүгийн дарамтыг бууруулах, техник, технологийн шинэчлэл хийх, ажлын байрыг нэмэгдүүлэх, хүний нөөцийн тогтвортой байдлыг хангах, бүтээгдэхүүний чанар, олон улсын зах зээлд өрсөлдөх чадварыг сайжруулах боломжийг олгох сайн талтай. 
Энэ хүрээнд салбарт тулгамдаж буй олон бэрхшээлүүдийг шийдвэрлэхийн тулд нэн түрүүнд оёмол бүтээгдэхүүний импортын түүхий эд, үндсэн болон туслах материалыг гаалийн татвараас чөлөөлөх зорилгыг уг хуулийн төсөл агуулжээ.

ЭнАрСиСи ХХК-иас 2023 онд хийсэн “Оёдлын салбарын нөхцөл байдлын судалгаанд хамрагдсан оёдлын салбарын үйлдвэрлэгчдэд тулгарч буй гол бэрхшээлд хүний нөөцийн дутагдал, төрийн бодлого, татвартай холбоотой хүндрэл гэж дурджээ. Оёмол бүтээгдэхүүний зарим түүхий эд, үндсэн болон туслах материалыг импортын барааны гаалийн албан татвараас чөлөөлснөөр татвар төлөгчид төлж байсан татвараа хүний нөөцийг бүрдүүлэх, үйлдвэрлэлээ өргөжүүлэх зэрэг бусад үйл ажиллагаанд зарцуулах нөхцөл бүрдэнэ гэж үзжээ. 

Оёдлын үйлдвэрлэлийн хамгийн гол зардал болох түүхий эдийн зардал нь бүтээгдэхүүний өртгийн дунджаар 37.9 хувь, цалингийн зардлын 20 гаруй хувийг эзэлдэг. Компаниудын хувьд татвар гуравдах том зардал нь бол хувиараа хөдөлмөр эрхлэгчдийн хувьд захиргааны зардал голлох хувийг эзэлжээ. 
Хүснэгт 1. Үйлдвэрлэлийн зардлын задаргаа
	
	Түүхий эд
	Цалин
	Тээвэр
	Захиргаа
	Татвар

	ХХЭ
	36.8%
	20.1%
	2.1%
	11.0%
	2.1%

	ААН
	39.2%
	23.3%
	5.1%
	8.9%
	17.9%


Эх сурвалж: Оёдлын салбарын нөхцөл байдлын судалгаа, 2023
Хуулийн төслийн зохицуулах харилцаа, хамрах хүрээ, агуулгад дүн шинжилгээ хийхэд хөнгөн үйлдвэрлэлийн салбарын бүрэлдэхүүн хэсэг болох оёдлын салбарын оёмол бүтээгдэхүүний импортын түүхий эд, үндсэн болон туслах материалыг гаалийн татвараас чөлөөлөх, ингэснээр тухайн салбарын аж ахуйн нэгж, хувиараа хөдөлмөр эрхлэгчдийн татварын ачаааллыг бууруулах замаар цалин хөлс, нийгмийн баталгааг сайжруудах, ажлын байрыг нэмэгдүүлэх, хүний нөөцийг бүрдүүлэх, эмэгтэйчүүдийн хөдөлмөр эрхлэлтийг дэмжих, төсөвт төвлөрүүлэх нийгмийн даатгалын шимтгэл, хувь хүний орлогын албан татварын хэмжээг өсгөх, техник, тоног төхөөрөмжийн шинэчлэл хийж, бэлэн хувцас, оёмол бүтээгдэхүүний чанарыг сайжруулах бололцоог бүрдүүлэх, бүтээгдэхүүнийг үнийн өсөлтийг тогтоон барих, дотоодын худалдан авагчдын санхүүгийн боломжид нийцсэн чанартай бүтээгдэхүүнээр хангах, дотоод, гадаадын зах зээлд өрсөлдөх боломжийг бий болгох зорилтын хүрээнд Монгол улсын дотоодын нийт бүтээгдэхүүний хэмжээг нэмэгдүүлэх, эдийн засгийн хөгжил, өрсөлдөх чадварыг дэмжих зорилготой гэж үзлээ.
Хуулийн төсөл батлагдсанаар дээрх зорилтот хүрэх боломжтой бөгөөд гаалийн татвараас чөлөөлөгдөх оёмол бүтээгдэхүүний импортын түүхий эд, үндсэн болон туслах материалын жагсаалтыг Засгийн газар батлахаар хуулийн төсөлд тусгасан нь импортын түүхий эд, материлын нэр, төрлийг тодорхой болгож, хуулийг хэрэгжүүлэх этгээдэд ойлгомжтой байхаар тодорхойлсон байна. 
2. “Практикт хэрэгжих боломж” шалгуур үзүүлэлтийн үнэлгээ:
2005 оны 3 сарын 18-ны өдрийн Гаалийн албан татвараас чөлөөлөх тухай хуулиар оёмол, сүлжмэл бүтээгдэхүүний үйлдвэрлэлийн зориулалтаар импортолж байгаа сэлбэг, түүхий эд, үндсэн болон туслах материалыг импортын гаалийн албан татвараас чөлөөлж байсан практик жишээ байдаг. Тодруулбал мөн хуулийг 2016 онд хүчингүй болгох хүртэл даруй 11 жилийн хугацаанд дээрх зохицуулалт хэрэгжиж байсан практик туршлагатай аж.
Гаалийн тариф, гаалийн татварын тухай хуулийн 38.2-т зааснаар гаалийн татвараас чөлөөлөх зарим төрлийн барааны жагсаалтыг Засгийн газар баталж, мөн хуулийг хэрэгжүүлэх чиг үүргийг гаалийн байгууллага гүйцэтгэдэг.
Хуулийн төсөл батлагдсанаар гаалийн татвараас чөлөөлөгдөх оёмол бүтээгдэхүүний импортын түүхий эд, үндсэн болон туслах материалын нэр төрлийг тодорхойлох үүднээс мөн жагсаалтыг батлах эрх, үүргийг Засгийн газар хэрэгжүүлнэ.Үүнтэй холбогдуулан жагсаалтад багтсан нэр төрлийн материалыг гаалийн татвараас чөлөөлөх гаалийн байгууллагын чиг үүрэг хэвээр хадгалагдана. 
Гаалийн байгууллага нь  2005 оны Гаалийн албан татвараас чөлөөлөх тухай хуулийг хэрэгжүүлж байсны зэрэгцээ одоо үйлчилж буй Гаалийн тариф, гаалийн татварын тухай хуульд заасан гаалийн болон бусад татвар ногдуулах, чөлөөлөх чиг үүргийг гүйцэтгэх бүтэц, орон тоо ажиллаж байгаа тул хуулийн төсөл батлагдсанаар дээрх чиг үүргийн бүтэц, ажилтнууд хуулийг хэрэгжүүлэх боломжтой. Тэдгээрийн гүйцэтгэх чиг үүрэг, ажлын байрны тодорхойлолтод өөрчлөлт орохгүй. 
Дээрхээс үзэхэд салбарын оролцогч компаниудын санхүү, татварын дарамтыг бууруулах замаар салбарт тулгамдаж буй зарим асуудлыг шийдвэрлэхэд Гаалийн тариф, гаалийн татварын тухай хуульд зохих нэмэлт оруулсныг практикт хэрэгжих боломжтой гэж үзлээ.
Засгийн газраас оёмол бүтээгдэхүүний импортын түүхий эд, үндсэн болон туслах материалын гаалийн татвараас чөлөөлөх барааны жагсаалт, нэр төрлийг батлахдаа мэргэжлийн холбоо, Хүнс, хөдөө аж ахуй, хөнгөн үйлдвэрийн яамнаас санал авах нь практикт хэрэгжих боломжийг хялбар болгоход дөхөм үзүүлнэ гэж дүгнэв.
3. “Хүлээн зөвшөөрөгдөх байдал” шалгуур үзүүлэлтийн үнэлгээ:
Оёдлын салбарын нэгдсэн мэргэжлийн холбоо /цаашид “ОСНМХ” гэх/-ноос 2023 онд Монгол Улсын Ерөнхийлөгчийн тамгын газар, Улсын Их Хурлын Үйлдвэржилтийн бодлогын байнгын хорооны дарга, гишүүд болон эмэгтэй гишүүдэд хийсэн танилцуулгад “БНХАУ-ын цахилгааны зардал, ажилтнуудын дундаж цалин нэмэгдсэн, АНУ-тай улс төрийн таагүй нөхцөл байдал үүссэн зэрэг нь оёмол бүтээгдэхүүн үйлдвэрлэлийн зах зээл дэлхийн бусад жижиг орнууд руу чиглэх, түүнчлэн АНУ, Европын Холбооны Улс болон Японы захиалгаар оёмол, сүлжмэл бүтээгдэхүүн, хувцас үйлдвэрлэж  нийлүүлэх боломжуудыг бий болгож байгаа тул бид цаг алдалгүй ашиглах шаардлагатай байна” гэж онцолжээ. 

Мөн ОСНМХ-оос дээрх боломжийг ашиглахын тулд салбарын үлйдвэрлэгч аж ахуйн нэгж, хувиараа хөдөлмөр эрхэлэгчдийн дунд хэлэлцүүлэг зохион байгуулж, тулгамдсан асуудал, шийдвэрлэх арга замыг тодорхойлон саналаа нэгтгэж, төрийн зүгээс дараах төрлийн бодлогын арга хэмжээг хэрэгжүүлж, дэмжлэг үзүүлэх саналыг гаргасан байна. Үүнд:

1. Оёмол бүтээгдэхүүн хувцас үйлдвэрлэлийн бүх төрлийн даавуу, тор, торго, хөвөн, наалт, нийлэг материал, туслах материалууд /утас, товч, тууз, уяа, шигтгээ г.м/-ыг гаалийн албан татвар, импортын нэмэгдсэн өртгийн албан татвараас (НӨАТ) чөлөөлөх;
2. Дотоодод үйлдвэрлэж байгаа ижил төрлийн бүтээгдэхүүн буюу хөдөлмөр хамгааллын хувцас, сурагчийн дүрэмт хувцас,  монгол үндэсний загвар бүхий бүх төрлийн хувцасны гаалийн татварыг нэмэгдүүлэх;
3. Тоног төхөөрөмж, сэлбэг хэрэгслийн гаалийн албан татвар, импортын НӨАТ-аас чөлөөлөх;
4. Орчин үеийн автоматжуулсан дэвшилтэт тоног төхөөрөмжийн шинэчлэлт хийх үйлдвэрлэгчдэд урт хугацаатай, бага хүүтэй зээлийн бүтээгдэхүүнээр дэмжлэг үзүүлэх, урамшууллын тогтолцоог бий болгох.
Мөн Оёдлын салбарын нэгдсэн мэргэжлийн холбооны мэдээллээр гаалийн татварыг чөлөөлөх, төсөвт үүсэх өөрчлөлт, гарах зардлын талаар  Сангийн яамтай уулзалт, ярилцлага хийхэд дээрх асуудлыг дэмжих боломжтой гэжээ.

Хуулийн төсөл батлагдсанаар оёдлын салбарын аж ахуйн нэгж, хувиараа хөдөлмөр эрхлэгчдийн оёмол бүтээгдэхүүний импортын түүхий эд, үндсэн болон туслах материалын гаалийн импортын татвараас чөлөөлөгдөх санхүүгийн дарамт буурснаар зах зээлд өрсөлдөх чадвар, бүтээгдэхүүн үйлдвэрлэл, чанарыг нэмэгдүүлэх боломжтой гэж үзэж хуулийн төслийг дэмжиж байна. 
ЭнАрСиСи ХХК-ийн “Оёдлын салбарын нөхцөл байдлын судалгаа”-ны тайланд “Түүхий эдийн гаалийн татварыг хөнгөлөх хэрэгтэй гэдэг дээр үйлдвэрлэгчид санал нэгдэж байна. Гэхдээ хэрхэн хөнгөлөх тал дээр үйлдвэрлэгчид өөр өөр байр суурьтай байна. Нэг хэсэг нь бүтээгдэхүүн үйлдвэрлэлийн зардалд түүхий эдийн зардал өндөр хувь эзэлдэг бөгөөд дийлэнхийг нь импортоор оруулж ирдэг онцлогтой учраас импортын түүхий эдийн гаалийн татварыг хөнгөлснөөр салбарт томоохон дэмжлэг болно гэж үзэж байна. Нөгөө хэсэг нь түүхий эдийн гаалийн татварыг хөнгөлснөөр түүхий эд импортлогч бүр оёдлын үйлдвэрлэл эрхлэх боломжтой болж бичил хэлбэрээр үйл ажиллагаа явуулдаг НӨАТ төлдөггүй үйлдвэрлэгчид улам бүр олширно гэж үзэж байна. Тиймээс тодорхой шалгуур тавьж түүхий эд материалыг импортын гаалийн татвараас чөлөөлж болно гэсэн саналыг гаргаж байна. Тухайлбал оёдлын салбарт тогтвортой үйл ажиллагаа эрхэлсэн ААН-үүдийн импортоор оруулж буй түүхий эдийг гаалийн татвараас чөлөөлөх нь зохимжтой гэж үзэж байна.” гэжээ. 

Түүнчлэн мөн судалгааны зөвлөмжид төрийн түвшинд хийх шаардлагатай үйл ажиллагаа нь “Оёдлын салбарын түүхий эд бүхэлдээ импортоос хамааралтай байгаа энэ үед импортоор нийлүүлэгдэж байгаа түүхий эд материалын гаалийн татварыг хөнгөлөх оновчтой арга замыг нь нарийвчлан судалж, тодорхойлох; Оёмол бүтээгдэхүүний импортын гаалийн хяналтыг сайжруулахад чиглэсэн авлига, хүнд суртал, хууль журмын үр дүнтэй байдлыг судлах зэрэг багц арга хэмжээ авах”. гэж дурдсан байна.

Дээрх судалгааны тайлангийн хэлэлцүүлгийг ОСНМХ-оос Хүнс, хөдөө аж ахуй, хөнгөн үйлдвэрийн яамны хурлын танхимд 2024 оны 1 сарын 17-ны өдөр зохион байгуулж, хэлэлцүүлэгт яам, мэргэжлийн холбоод, үйлдвэрлэгчдийн төлөөлөл оролцсон. 

Хэлэлцүүлгийн оролцогчид гаалийн татвараас чөлөөлөх санал, зөвлөмжийг дэмжиж, энэ талаар хуулийн төсөл боловсруулах чиглэлээр ажиллах ажлын хэсгийг оролцогчдын саналаар байгуулж, цаашид хууль батлуулах талаар УИХ-ын гишүүдэд санал хүргүүлэх, үйлдвэрлэлийн үйл ажиллагааг танилцуулах, шаардлагатай судалгаа хийх, мэдээлэл боловсруулахаар санал нэгдсэн. 
Хуулийн төсөл нь аж ахуйн нэгж, хувиараа хөдөлмөр эрхлэгчдийг тодорхой төрлийн гаалийн татвараас чөлөөлөх зохицуулалт агуулсан тул иргэн, хуулийн этгээдийн эрх, хууль ёсны ашиг сонирхлыг зөрчихгүй, тэдгээрт ямар нэг үүрэг шинээр ногдуулахгүй байна.
Иймд хуулийн төсөл нь хүлээн зөвшөөрөгдөх байдлын шалгуурыг хангасан гэж дүгнэлээ. 
4. “Ойлгомжтой байдал” шалгуур үзүүлэлтийн үнэлгээ:
Гаалийн тариф, гаалийн татварын тухай хуульд нэмэлт оруулах тухай хуулийн төсөл нь Хууль тогтоомжийн тухай хуулийн 30 дугаар зүйл, Засгийн газрын 216 оны 59 дүгээр тогтоолын хоёрдугаар хавсралт “Хууль тогтоомжийн төсөл боловсруулах аргачлал”-д заасан шаардлагыг хангасан эсэхийг хянах хэлбэрээр үнэлгээ хийв. Мөн хуулийн төсөлд холбогдох байгууллагуудаас ойлгомжтой болгох чиглэлээр ирүүлсэн санал байгаа эсэхийг нягтлан, дүн шинжилгээ хийсэн болно. 
	Хууль тогтоомжийн тухай хуулийн 30 дугаар зүйлд заасан хуулийн төслийн эх бичвэрийн агуулгад тавих нийтлэг шаардлага

	30.1.1.Монгол Улсын Үндсэн хууль, бусад хуульд хэрэглэсэн нэр томьёог хэрэглэх;
	Шаардлагад нийцсэн

	30.1.2.нэг нэр томьёогоор өөр өөр ойлголтыг илэрхийлэхгүй байх;
	Шаардлагад нийцсэн

	30.1.3.үг хэллэгийг монгол хэл бичгийн дүрэмд нийцүүлэн хоёрдмол утгагүй товч, тодорхой, ойлгоход хялбараар бичих;
	Шаардлагад нийцсэн

	30.1.4.хүч оруулсан нэр томьёо хэрэглэхгүй байх;
	Шаардлагад нийцсэн

	30.1.5.жинхэнэ нэрийг ганц тоон дээр хэрэглэх.
	Шаардлагад нийцсэн


Энэхүү хуулийн төсөл нь оёдлын салбарын аж ахуйн нэгж, хувиараа хөдөлмөр эрхлэгчдийн импортоор оруулж ирж буй оёмол бүтээгдэхүүний түүхий эд, үндсэн болон туслах материалыг импортын гаалийн татвараас чөлөөлөхөд үүсэх харилцааг зохицуулах эрх зүйн суурь зохицуулалтыг агуулсан.
Хууль тогтоомжийн тухай хуулийн 24.5.2-т зааснаар хуульд нэмэлт оруулах тухай хуулийн төслийн хэлбэрээр бичигдсэн 3 зүйлтэй хуулийн төслийн бүтцийн дугаарлалт нь хуульд заасан шаардлагыг хангасан, хуулийн төслийн бичвэрийн томьёолол нь ойлгомжтой, логик уялдааг хангасан, хуулийн төсөл нь бүхэлдээ Хууль тогтоомжийн тухай хуулийн 28 дугаар зүйлд заасан хуулийн бүтэц, хэлбэрт нийцсэн байна.
5. “Харилцан уялдаа” шалгуур үзүүлэлтийн үнэлгээ:
Хуулийн төслийг Аргачлалд тусгасан хуулийн төслийн үр нөлөөг үнэлэх стандарт асуултуудад хариулах замаар уялдаа холбоог шалгахын тулд хуулийн төслийг бүхэлд нь авч үзэхээр тооцов.

Хууль тогтоомжийн тухай хуулийн 29 дүгээр зүйлийн 29.1-д заасан нийтлэг шаардлагуудаас харилцан уялдаатай холбогдох 29.1.1, 29.1.5, 29.1.7, 29.1.10-т заасан нийтлэг шаардлагууд, Аргачлалын 4.10-т заасан шалгах хэрэгслийн дагуу үнэлсэн болно.
· Хууль тогтоомжийн тухай хуулийн 29 дүгээр зүйлд заасан шаардлагыг хангасан эсэх: 

	№
	Шалгах асуулт
	Шаардлагыг хангасан эсэх

	1
	29.1.1.Монгол Улсын Үндсэн хууль, Монгол Улсын олон улсын гэрээнд нийцсэн, бусад хууль, үндэсний аюулгүй байдлын үзэл баримтлалтай уялдсан байх;
	Хуулийн төсөл нь Монгол Улсын Үндсэн хууль, Монгол Улсын олон улсын гэрээнд нийцсэн, бусад хууль, үндэсний аюулгүй байдлын үзэл баримтлалтай уялдсан.

	2
	29.1.5.зүйл, хэсэг, заалт нь хоорондоо зөрчилгүй байх;
	Төслийн зүйл, хэсэг, заалт хоорондоо зөрчилдөөгүй.

	3
	29.1.7.бусад хуулийн заалтыг давхардуулан заахгүйгээр шаардлагатай бол түүнийг иш татах, энэ тохиолдолд ишлэлийг тодорхой хийж, хуулийн нэр болон хэвлэн нийтэлсэн албан ёсны эх сурвалжийг бүрэн гүйцэд заасан байх;
	Хуулийн төслийн зүйл, заалт бусад хуулиудтай давхардаагүй.

	4
	29.1.10.шаардлагатай тохиолдолд бусад хуульд нэмэлт, өөрчлөлт оруулах болон хууль хүчингүй болсонд тооцох тухай дагалдах хуулийн төслийг боловсруулсан байх;
	Хуулийн төслийг дагаж нэмэлт, өөрчлөлт оруулах, хууль хүчингүй болсонд тооцох тухай дагалдах хуулийн төсөл боловсруулах шаардлагагүй. 


Хууль тогтоомжийн төслийн үр нөлөөг үнэлэх аргачлалын 4.10-т заасан уялдаа холбоог шалгах хэрэгсэлд дурдагдсан шалгуурыг хангасан эсэх: 

	д/д
	Асуулт
	Хариулт
	Дүн шинжилгээ

	1
	Хуулийн төслийн зохицуулалт тухайн хуулийн зорилттой нийцэж байгаа эсэх;
	Тийм
	Хуулийн төслийн зохицуулалт нь үзэл баримтлалд тусгагдсан зорилтыг хангасан. 

	2
	Хуулийн төслийн “Хууль тогтоомж” гэсэн хэсэгт заасан хуулиудын нэр тухайн харилцаанд хамаарах хууль мөн эсэх; 
	Тийм
	Энэ шаардлагыг хангасан.

	3
	Хуулийн төсөлд тодорхойлсон нэр томьёо тухайн хуулийн төслийн болон бусад хуулийн нэр томьёотой нийцэж байгаа эсэх;
	Тийм
	Энэ шаардлагыг хангасан.

	4
	Хуулийн төслийн зүйл, заалт тухайн хуулийн төсөл болон бусад хуулийн заалттай нийцэж байгаа эсэх;
	Тийм
	Зарчмын зөрүүтэй асуудал илрээгүй.


	5
	Хуулийн төслийн зүйл, заалт тухайн хуулийн төслийн болон бусад хуулийн заалттай давхардсан эсэх;
	Үгүй
	Зөрчилтэй зохицуулалт илрээгүй.

	6
	Хуулийн төслийг хэрэгжүүлэх этгээдийг тодорхой тусгасан эсэх;
	Тийм
	Хуулийн төслийг хэрэгжүүлэгч субъектүүдийн эрх, үүргийг заасан.


	7
	Хуулийн төсөлд шаардлагатай зохицуулалтыг орхигдуулсан эсэх;
	Үгүй
	Хуулийн төсөлд байх бүхий л зохицуулалтыг тусгасан.

	8
	Хуулийн төсөлд төрийн байгууллагын гүйцэтгэх чиг үүргийг давхардуулан тусгасан эсэх;
	Үгүй
	Зөрчилтэй зохицуулалт илрээгүй.

	9
	Төрийн байгууллагын чиг үүргийг төрийн бус байгууллага, мэргэжлийн холбоодоор гүйцэтгүүлэх боломжтой эсэх;
	Тийм
	Төрийн байгууллагын чиг үүргийг төрийн бус байгууллагад шилжүүлэх зохицуулалт илрээгүй.

	10
	Татварын хуулиас бусад хуулийн төсөлд албан татвар, төлбөр, хураамж тогтоосон эсэх;
	Үгүй
	Тогтоогоогүй. 

	12
	Монгол Улсын Үндсэн хууль болон Монгол Улсын олон улсын гэрээнд заасан хүний эрхийг хязгаарласан зохицуулалт тусгасан эсэх;
	Үгүй
	Хяналтаар ямар нэгэн зөрчилтэй зохицуулалт илрээгүй.

	13
	Хуулийн төслийн зүйл, заалт жендэрийн эрх тэгш байдлыг хангасан эсэх;
	· 
	Хуулийн төсөлд энэ талаар зохицуулалт тусгах шаардлагагүй.

	14
	Хуулийн төсөлд шударга бус өрсөлдөөнийг бий болгоход чиглэсэн заалт тусгагдсан эсэх;
	· 
	Хуулийн төсөлд зохицуулалт тусгагдаагүй, шаардлагатай гэж үзвэл  Өрсөлдөөний тухай хуулийн хүрээнд зохицуулах боломжтой.

	15
	Хуулийн төсөлд авлига, хүнд суртлыг бий болгоход чиглэсэн заалт тусгагдсан эсэх;
	Үгүй
	Энэ төрлийн зөрчил илрээгүй. 

	16
	Хуулийн төсөлд тусгасан хориглосон хэм хэмжээг зөрчсөн этгээдэд хүлээлгэх хариуцлагын талаар тодорхой тусгасан эсэх.
	· 
	Тухайн хуулийг зөрчсөн этгээдэд хүлээлгэх хариуцлагыг Зөрчлийн тухай хуулиар зохицуулсан.


Дээрх шалгуур үзүүлэлтийн хүрээнд дүн шинжилгээ хийхэд  хуулийн төслийн зүйл заалт нь өөр хоорондоо зөрчилдөөөгүй, үүрэг хүлээсэн байгууллага, албан тушаалтны чиг үүрэгт давхардал үүсгээгүй гэж дүгнэлээ.
ДӨРӨВ. ҮР ДҮНГ ҮНЭЛЖ, ЗӨВЛӨМЖ ӨГСӨН БАЙДАЛ
4.1 Үнэлэлт, дүгнэлт 

Хуулийн төслийн үр нөлөөний судалгааг Гаалийн тариф, гаалийн татварын тухай хуульд нэмэлт оруулах тухай хуулийн төслийн үзэл баримтлалын хүрээнд гүйцэтгэв.

Хуулийн төслийн үзэл баримтлалаас гадна энэхүү хуулийн төслийн  хүрээнд зохицуулах харилцаатай холбогдох хууль тогтоомж, төрийн байгууллагын тайлан мэдээлэл, тоон судалгаа, тоон үзүүлэлт, хөндлөнгийн байгууллага, мэргэжлийн холбооны судалгаа, судалгааны санал, зөвлөмж зэрэг бусад нэмэлт материалыг ашигласан.
 Хуулийн төслийн бүтэц, зохицуулах харилцаа, хамрах хүрээ, агуулгын дүн шинжилгээг Хууль тогтоомжийн тухай хуулийн  17 дугаар зүйлд заасны дагуу хийв. Энэхүү хуулийн төсөл нь оёмол бүтээгдэхүүний түүхий эд, үндсэн болон туслах материалг импортын гаалийн татвараас чөлөөлснөөр оёдлын салбарт тулгамдсан олон асуудал тухайлбал санхүү, татварын хүндрэлийг бууруулах, үүний үр дүнд салбарын эдийн засагт эзлэх хувь хэмжээ, өрсөлдөх чадвар, ажлын байрыг нэмэгдүүлдэх зорилгыг агуулсан байна.
Дээрх төрлийн барааг импортын гаалийн татвараас чөлөөлөх харилцаа нь 2005 оны 3 сарын 18-ны өдрийн Гаалийн албан татвараас чөлөөлөх тухай хуулиар зохицуулагдаж, 2016 онд мөн хууль хүчингүй болох хүртэл үйлчилж  байжээ. Гаалийн тариф, гаалийн татварын тухай хуулийн 38.3-т “Гаалийн татвараас чөлөөлөх харилцааг гагцхүү энэ хуулиар зохицуулна.” гэж заасан тул дээрх харилцааг зохицуулахын тулд мөн хуульд нэмэлт оруулах замаар Гаалийн тариф, гаалийн татварын тухай хуулийн 38 дугаар зүйлд заасан гаалийн татвараас чөлөөлөгдөх барааны жагсаалтад дээрх барааг оруулах, барааны жагсаалтыг батлах эрх, үүргийг мөн хуулийн 38.2-т нэмэлт оруулах замаар Засгийн газарт олгох нь гаалийн татвараас чөлөөлөх барааны жагсаалтыг тодорхой болгож, хууль хэрэгжүүлэгч төрийн байгууллага болон дээрх барааг импортлогч иргэд, аж ахуйн нэгжийн хооронд үл ойлголцол үүсгэхгүй байх, хүрээ хязгаарыг тодорхой болгох ач холбогдолтой байна.
4.2 Зөвлөмж 

Хувиараа хөдөлмөр эрхлэгч, хувийн хэвшлийн татварын дарамтыг бууруулснаар бизнесийг өргөжүүлэх, эдийн засагт эзлэх байр суурь, өрсөлдөх чадварыг нэмэгдүүлэх эрх зүйн орчныг бий болгосноор улс орны нийгэм, эдийн засгийн хөгжилд томоохон нэмэр оруулах хөшүүрэг болдог.

Хуулийн төсөлд Хууль тогтоомжийн үр нөлөөг тооцох судлах аргачлалын дагуу холбогдох судалгаа хийгдсэн бөгөөд судалгааны дүгнэлт, зөвлөмжид үндэслэн хуулийн төсөл нь зорилгодоо хүрэх боломжтой, хуулийн төслийг дагаж мөрдөхөд ойлгомжтой, хууль тогтоомжийн харилцан уялдааг хангасан, хуулийн зүйл заалтууд, хууль хоорондын зөрчилгүй тул батлуулах, өмнө нь тусгайлсан хуулиар зохицуулагдаж байсан тул цаашид хэрэгжүүлэх боломжтой гэж үзэв.
Түүнчлэн оёмол бүтээгдэхүүний түүхий эд, үндсэн болон туслах материалыг гаалийн татвараас чөлөөлөх барааны жагсаалтыг Засгийн газар батлахад мэргэжлийн холбоод, салбарын компаниуд, хувиараа хөдөлмөр эрхлэгчдээс санал авч, барааны жагсаалт, нэр төрлийг ойлгомжтой, тодорхой заах нь зүйтэй гэсэн зөвлөмж гаргаж байна.
АШИГЛАСАН ЭХ СУРВАЛЖ 
Хууль 

Гаалийн тариф, гаалийн татварын тухай хууль 2008
Гаалийн албан татвараас чөлөөлх тухай хууль 2005
Зөрчлийн тухай хууль 2016

Бусад 

Алсын хараа 2050 Монгол улсын урт хугацааны хөгжлийн бодлогын баримт бичиг

Засгийн газрын 2020 оны  дугаар 24, Монгол улсын Засгийн газрын 2020-2024 оны үйл ажиллагааны хөтөлбөр батлах тухай

Засгийн газрын 2004 оны дугаар 237 Сүлжмэл, оёмол бүтээгдэхүүний үйлдвэрлэлийн тогтвортой байдлыг хангах зарим арга хэмжээний тухай

"Оёмол бүтээгдэхүүний үйлдвэрлэлийг хөгжүүлэх хөтөлбөр"-ийг 1 дүгээр, түүнийг хэрэгжүүлэх арга хэмжээний чиглэлийг 2 дугаар хавсралт ёсоор тус тус баталсугай
Улсын их хурлын 1999 оны  дугаар 27 тогтоол Импортын барааны гаалийн албан татварын хувь, хэмжээ батлах тухай
Улсын их хурлын 2015 оны 74 дүгээр тогтоол  Импортын барааны гаалийн албан татварын хувь, хэмжээ батлах тухай” тогтоолын хавсралтад өөрчлөлт оруулах тухай
